
۹۲/۰۴/۲۰۲۳                 زغم اللهبمح

   

 « رڼا»
 

 د پښتو ژبې کم سارى ناول 

 
رڼا د پښتو ژبې یو کم سارى ناول دى چې لیکوال یې ښاغلى نصیر احمد احمدي دى. ما چې د ناول په لوستلو پیل 

کور ته د تلو پر وخت په روان حالت کې ولوست. سبا په وکړ دومره مې خوښ شو چې د پاى څو ورقې یې مې  
کارځاى کې مې یوه همکار دغه کتاب رانه واخیست. ماسپښین مهال و. نورې ورځې به هغه په چارو کې راسره  
مرسته کوله خو دا ورځ یې یوازې پرېښودم. مازدیگر یې څنگ ته ورغلم که گورم چې سترگې یې سرې اوښتې او  

  ښکې ډنډ دي. ځکه خو مې وپتېیله چې پر دې ناول یو څه ولیکم.په سترغلو یې او
  : د کیسې لنډیز داسې دى

جمال له خپلې کوژدنې گلالۍ سره چې د تره لور یې هم ده له لندن څخه د غزني په قره باغ کې خپل کلي ته راځي  
هلته یې طب لوستى دى. دهغه پلار  چې د خپلې خور په واده کې گډون وکړي. جمال لس کاله په لندن کې اوسېدلى او  

ملک عبدالکریم د کلي خان دى. هغه خپل زوى نه پرېږدي چې له کلیوالو سره یوازې کېني او وایي چې حالات 
خراب دي. گلالۍ د ملک په کور کې ماشومانو ته لوست ورکوي ځکه چې د کلي ښوونځى سوزېدلى دى او جمال  

لي ته د راتگ په لومړۍ ورځ جمال د خپل ملگري جانداد له زوى باز محمد  هم په کور کې د ناروغانو درملنه کوي.ک
او نوم یې پاڼه دى. دغه څېره جمال ته   « سره یوه نجلۍ ویني چې »تر غټو خړو سترگو یې تور اوږده باڼه راتاو دي

جانداد ورته وایي  اشنا ده. څو ورځې وروسته جمال له جانداد سره ولاړ دى چې پاڼه او باز محمد خپله رمه راولي.  
د ولسوالۍ ډاکتر ځواب ورکړى چې درملنه یې د هغه په    ،مور یې ناروغه ده ولاړېداى نشي  ،چې دا د رڼا لور ده

پاڼه د ملک کور ته په جمال پسې ورځي چې د هغوکور ته لاړ    ،چې سخت باران ورېږي،وس کې نه ده. بله ورځ
خو جمال وایي زه نشم تلى. گلالۍ گومان کوي چې هغه د باران  شي او د هغې مور وگوري. گلالۍ جمال ته غږ کوي  

په وجه نه ځي نو ورته وایي چې چترۍ درسره واخله خوهغه بیا هم انکار کوي. گلالۍ ورته وایي چې دا ستا وظیفه  
  ده چې ورسره لاړ شې. جمال په نه زړه زړې کلا ته ورځي. د رڼا د پښو عکسونه گوري او هغه معاینه کوي. رڼا 

د هډکو په سل اخته ده او پښې یې له کاره لوېدلې دي. هغه ډېره ډنگره شوې ده. جمال ورته د کومې دوا نوم پر کاغذ 
لیکي او وایي چې دا به دې د راتلونکو دردونو تسکین وکړي او دا هم وایي چې نور به په ما پسې څوک نه رالېږې 

ره ووایه چې درباندې گرانه یم. جمال وایي زه له تا ورټ )کرکه( زه بیا دلته نه راځم. رڼا وایي خو په یو شرط: دوم
  لرم.

څو ورځې تېرېږي، جمال د جانداد په کور کې مریضان گوري، پاڼه په ژړا ورځي او وایي چې مور مې ډېره مریضه 
رته وایي خیر  ده ما گولۍ ورکړه خو تېره یې نه کړه همداسې یې په خوله کې پاته ده. جمال ورسره نه ځي. جانداد و

دى یو ځل ویې گوره. هغه وایي زه مړى نشم راژوندى کولى هغه نن یا سبا مري. پاڼه د دې خبر په اورېدو په منډه 
   خپل کور خوا ته ځي. جانداد ورته وایي ته ډېر بې رحمه یې تا د رڼا ژوند تباه کړ. ووځه.

   ی خپه کوې!ته د یوې بدکارې ښځې لپاره، د ورور غوندې ملګر :جمال وایي
  جانداد هغه په څپېړه وهي.

  دا کومه پټه خبره نه ده، ته هم په دې پوهېږې چې هغه یې له چرسي خیرو سره په کا دانه کې ونیوله. :جمال وایي
خان  »د جانداد په چیغه د هغه مېرمن انگړ ته راوځي بوښتنه کوي چې څه ټکه راپرېوته. جانداد ورته وایي چې  

  .«ور تباه کړ، اوس یې په عزت هم لوبې کوي، وایي چې هغه په پوست پاکه نه ده صیب د رڼا ژوند
  وروره رڼا خو ملایکه ده ملایکه. که زموږ خبره نه مني له کلیوالو پوښتنه وکړه. :د هغه مېرمن وایي

پاڼه تر لاس  جمال منډه رااخلي او د رڼا کور ته ورځي خو د هغې ساه لا وختي ختلې وي. جمال ډېر ژاړي وروسته
رڼا تا مړه کړه.گلالۍ چې دا    ،نیسي خپل کور ته ځي د خپل پلار گرېوان ته لاس اچوي او ورته وایي چې ته قاتل یې

  خبره اوري په ژړا کور ته ننوځي ور به ځان پسې بندوي جمال چې هرڅه کوي هغه ور نه خلاصوي.
ته ځي. دوې اونۍ وروسته گلالۍ ته احوال ورکوي چې زه  جمال له جانداد اوڅو کلیوالو سره رڼا ښخوي او بیا کابل 

سبا لندن ته ځم نن شپه د کلا په برج کې درسره گورم. هلته گلالۍ ته د خپلې مینې کیسه کوي. رڼا د هغوى د بزگر  
لور وه په کوچنیوالي کې دواړه سره لوبې کوي . د رڼا پلار مري. دوى غټېږي او د رڼا مور دى له خپلې لور منع  
کوي. د جمال زړه ارام نه نیسي د هغوى کور ته مخامخ پټېږي چې رڼا ایرې راوباسي او دى یې وگوري. کوم کلیوال 
هغه ویني د رڼا مور ته خبر ورکوي. هغه د جمال پلار ته وایي. پلار یې وهي. بله ورځ ورته په پسته ژبه وایي چې  

سره مې خبره کړې ده د هغه لور درته کوم. جمال د هغه  زه به تا لندن ته ولېږم چې هلته درس ووایي خپل ورور  
خبره نه مني او درس هم نه وایي. اخر کې یې پلار ورسره ژمنه کوي چې رڼا به ورته وکړي خو په دې شرط چې  
دى لندن ته لاړ شي او سبق ووایي. جمال همداسې کوي خو لا یې په لندن کې کال نه دى پوره چې پلار یې یوه فیته 

او وایي چې رڼا ناپاکه وخته هغه یې له خیرو سره په کادانه کې ونیوله. په فیته کې خیرو هم ویلي دي چې    ورلېږي
  رڼا اوس زما ښځه ده. ،د کونډې لور چا نه کوله تمه یې ختلې وه زه پرې مهربانه شوم

دي. پلار یې خیرو    هغه وخت جمال پر دې خبرو باور کوي خو د رڼا له مرگه وروسته خبرېږي چې دا ټول درواغ 
  ته دوه لکه روپۍ ورکړې وه چې له رڼا سره واده وکړي.

د کیسې په پاى کې جمال گلالۍ ته وایي کومه بله پټه خبره نشته، په څه چې زه پوهېدم اوس ته هم پوهېږې، ستا خپله 
ماتله یم. زه سبا لندن ته ځم،پاڼه خوښه، ترسهاره وخت لرې، فکر وکړه، تصمیم دې خپل دی، زه به تر اتو بجو درته  

  کېداى شي رڼا د هغې په خاطر ما وبخښي. ،هم راسره بیایم او د خپل اولاد په شان یې روزم 
سبا اته بجې جمال له پاڼې او گلالۍ سره په یوه موټر کې له کلي وځي. مور او پلار یې د کلا په برج کې ولاړ دي  

  دوى ته گوري او ژاړي.
د کیسې نثر او پیغام   ،د پېښو تر منځ تړاو  ،صحنې، مکالمې  ،کرکټر کښنې  ،ې به د ناول پر لیدلوريپه دې لیکنه ک

  باندې څو خبرې وکړم.
   الف. ليد لورى:

  ١او هغه چا ته چې کیسه راته تېروي راوي وایو.  هغه ځاى ته چې یوه کیسه ځنې لیدل کېږي یا بیانېږي، لیدلورى وایي  

وال نه دى او له لرې د  دى یانې کیسه داسې یو څوک راته تېروي چې پخپله د کیسې برخه  راوي دریمگړى  «رڼا»د  
   پېښو حال راکوي. د دې ناول راوي پېښو ته له محدود ټولکسیز لیدلوري گوري.

( هغه دى چې راوي یوازې د څو محدودو  limited omniscient point of viewمحدود ټولکسیز لیدلورى )
ته لاره کوي او د هغوى له فکر او احساسه خبرېږي په داسې حال کې چې په ټولکسیز لیدلوري   کرکټرونو زړونو

  ۲کې راوي د هر کرکټر ذهن لوستلى شي. 
د رڼا د ناول راوي یوازې د جمال او گلالۍ زړونو ته ننوتلى دى او ډېر لږ یې د پاڼې ذهن هم لوستلى دى. لیکوال  

کرکټرونو احساس او رواني حالت د هغوى په اعمالو او حرکاتو کې راوښیي. دغه کار د  هڅه کړې ده چې د ټولو  
  دې لامل شوى چې کیسه ډېره انځوریزه، لا ښکلې او لا خوندوره شي. لاندې پراگراف د دې خبرې یوه بېلگه ده:

  ونیوله او و یې وویل! ه لینده خلاصه کړه، یوه ګیټۍ یې پکې کېښوده، د نجلۍ خواته یېڅخ هلک له خپلې غاړې » 
   _ودي ولم! 

  «نجلۍ سترګو ته لاس ونیو.
د هغې ډار یې په یوه حرکت کې انځور کړى دى  «  نجلۍ ووېرېده»دلته لیکوال د دې پر ځاى چې فرضاً ووایي  

  «نجلۍ سترگو ته لاس ونیو»
ورکۍ واده ته څو ورځې پاته  او په خندا یې وویل: د خ   جمال خپلې مور ته مخ ور واړاوه: »دغه بل مثال وگورئ

  دي؟
  .«د ګل غوټۍ غمبوري سره شول، سر یې وځړېد او په بیړه له کوټې ووته

د گل غوټۍ شرمېدل د هغې په رنگ او حرکت کې وینو نه د راوي په بیان کې ځکه خو دغه پیښه زموږ سترگو ته 
  درېږي.

ځایونو کې لیکوال په لوى لاس یوه انځورېزه پېښه په داسې بڼه ناول له همداسې تصویري بیانه ډک دى خو په ځینو 
  :کښلې ده چې د یوه کرکټر د حواسو په واسطه یې راباندې ویني

  .«یې د غوږ تر څنګ دګیټۍ دتېرېدو نرۍ شڼا واورېدهله دې سره » 
  .« نجلۍ کوکه کړه، په تشو کې یې څو درانه دردونه تېر شول» 

 « د گیټۍ د تېرېدو شڼا»د بیان د طرز د نویوالي په وجه ښکلې دي خو له بل پلوه وینو چې پورته جملې له یوې خوا 
د پاڼې له خوا محسوس شوي دي او لیکوال ته پکار وو چې لکه څنگه چې یې د دې کرکټر نور   «درانه دردونه»او 

   احساسات د هغې په حرکاتو کې څرگند کړي دي دلته یې هم همدا کار کړى واى. 

هغه ځایونه لږ دي چې لیکوال د جمال او په تېره بیا د گلالۍ احساس او فکر نېغ په نېغه د هغوى له ذهنه رااخیستي 
یې ښایي بله لاره نه وي. لاندې پراگراف د جمال همداسې ځانگړى    وي او دا داسې حالات دي چې د څرگندولو لپاره

  حالت بیانوي:
په ژوند کې تر ټولو ستړی مزل کوي، د ده همېشنۍ هیله دا وه چې ناروغانو    دی خواشینی و، احساس ور ولوېد چې» 

وروستي فکر یې ډېر ژر     ته ژوند ور وبخښې، خو دا ځل یې تمه درلوده چې خپله ناروغه پټې سترګې ووینې، خو
خپله دنده  وجدان ملامت کړ، له ځانه یې ورټ وشو، هڅه یې کوله چې تېر یادونه هېر کړي او د ناروغې درملنه  

  .«وګڼي، خو تېرو یادونو د غڼې د تارونو غوندې کلک نیولی و
  ب . کرکټر کښنه:

کرکټرونو ظاهر او باطن دواړه په ډېره ښه توگه کښلي دي. د کرکټرونو د ظاهري بڼې د ښودولو    لیکوال د مهمو
و ځاى د جمال او د هغه د  لپاره هڅه شوې ده چې د هغوى د حرکاتو په ترڅ کې د هغوى بڼې هم راوښودل شي. ی

په یوه وړه او نمجنه تیاره کوټه کې یو سړی پروت و. یوه ښځه راغله، د  »مور په هکله داسې معلومات راکوي:  
سړي تر څنګ کیناسته، ښه شېبه یې د هغه د سپین مخ او پټو سترګو ننداره وکړه، بیا یې خپل ګونځې ګونځې لاس د  

  .«ۍ او زیږې ګوتې یې د هغه په تورو ویښتو کې تېرې کړېسړي پر پراخ تندي کېښود، خپلې نر
په وره کې یو ګردی سړی ودرېد. دی له ونې ټیټ و، را وتلې : »بل ځاى د ملک عبدالکریم څېره داسې راته ښیي

خپل پټکی په غولي کېښود، د ککرۍ    ګیډه یې درلوده او پاسنۍ شونډه یې په ګڼو سپینو ویښتو کې پټه وه.... سړي
  .«، تار سپین ویښته یې په خولو لانده وو. بیا یې په خپله ګڼه ږیره کې د ښي لاس لنډې ګوتې تېرې کړېتار

د هغه له سره تر پښو     ځیني لیکوال د هر کرکټر له نوم سره د هغه د خارجي او داخلي ځانگړنو په هکله معلومات
اول کې د داسې کسانو څېرې هم انځور شوې دي  یوستوى لیکي چې دا کار بې خوندي رامنځته کوي. یو نیم ن   پورې

چې په ټول ناول کې یوازې یو ځاى هغه هم په یوه بې اهمیته ځاى کې راغلي دي لکه د ښاغلي عبدالباري جهاني په  
مخ کې یې د حاجي مدیر صاحب د څېرې او شخصیت په اړه معلومات د کتاب    ١۲۹ناول کې چې په    «قوماندان»

غه په ناول کې هېڅ حتى ډېر کوچنى رول هم نه لري یوازې په یوه مېلمستیا کې یو څو ه  یو مخ ډک کړى دى خو
  ځاى د کیسې له اتل سره کېناستلى دى. نورو کسانو سره یو ساعته له څو

ښاغلي احمدي د کرکټرونو شخصیت او رواني حالات د هغوى په خبرو اترو او حرکاتو کې را ښیي. ده د هر کرکټر 
د تعلیم کچې او نورو اغېزناکو فکتورونو په پام کې نیولو   ، اقتصادي وضعې  ،چاپېريال  ،کورنۍشخصیت د هغه د  

باز محمد د کلي د بیوزلي نایي جانداد زوى په نه خبره   سره په دقت جوړ کړي دي. پر همدې موضوع به لږ تم شو:
د دوى رمه په مزدوري    ،دوره دهپاڼه وهي، زیاړې ورته کړي او سپکې سپورې ورته وایي ځکه چې پاڼه د هغوى مز

پیایي. باز محمد د حقارت احساس لري ځکه چې یو خو یې کورنۍ غریبه ده او بله دا چې د نایي زوى دى او طبعاً 
کلیوال ورته په سپکه سترگه گوري. د حقارت د احساس پر وړاندې د مبارزې یوه منفي خو اسانه لاره د لاس لاندې 

ځان د بل په پرتله غښتلى ښکاري. باز محمد ي ته  پورې ملنډې وهل دي. په دې توگه سړ   کسانو ځورول او په هغوى
 همدا لاره غوره کړې ده. کله چې گلالۍ هغوى د غونډۍ په لمنه کې ویني او ورنه د پاڼې په هکله پوښتنه کوي د 

   : هغه لحن ته به لږ ځیر شو
   هاغه دې خور ده؟»

  هلک تندی تریو کړ:
  زموږ مزدوره ده.نه! _ 

  _ څه نومیږي؟
  .«_ زه یې پمنه بولم، زموږ یوه اوزه هم پمنه ده. کټ مټ لکه دا

باز محمد په دې خوښ دى چې تر ده خوار انسان هم شته او د دوى مزدوري کوي. دى پاڼې ته په دومره ټیټه سترگه 
  وگڼي. گوري چې په نامه یې نه بولي او هغه چا ته قارېږي چې پاڼه د ده خور

مور یې ناروغه او پر بستر پرته ده، دوى خورا    ،پاڼه دا هر څه په پټه خوله زغمي. ولې؟ ځکه چې پاڼه یتیمه ده
هغه نجلۍ ده او هغه د رڼا لور ده. دغه ټول شیان هغه دې ته مجبوروي چې د باز محمد ظلم ته غاړه    ،بېوزلې دي

پیغور او زیاړې په چوپه خوله تېرول. پاڼې ته دا خاصیت هم د   ،ټکول ،کېږدي. د هغې مور به هم د خپل مېړه وهل
   لېږدېدلى دى.   ارثیت له نظره او هم د روزنې له لارې

ماشومتوب او ژڼیتوب یې   هلته لس کاله اوسېدلى خو  . طب یې په لندن کې لوستى  ،هغه ډاکتر دى  . جمال به راواخلو
اړو محیطونو د اغېزې څرکونه وینو. هغه له لندن څخه کور  دى نو ځکه د هغه په شخصیت کې د دو په کلي کې تېر

ته د راتگ په اوله ورځ سهار د لمانځه پر مهال خوبولى دى او چې راویښېږي له خپلې مور پوښتنه کوي چې پلار 
وي خو د نورو کلیوالو پر خلاف د خپلې مور په مخ کې له  ځخو به راته نه و په غوسه. د پلار په مخ کې پښې نه غ

پلې کوژدنې سره ټوکې ټکالې هم کوي. بل ځاې کله چې د رڼا درملنې ته په نه زړه ورځي په لاره کې هیله کوي  خ
چې خپله ناروغه پټې سترگې وویني. دى له رڼا کرکه لري نو ځکه د هغې مرگ غواړي. دغه هیله د جمال د کلیوالې  

ده    مسلک )طبابت( سره گډوي. له بلې خوا د  )له رڼا څخه کرکه( له خپل  عواطفکرکې زور ښیي چې په ده خپل  

mailto:maqalat@afghan-german.de


  

 

 8تر 4 له : د پاڼو شمیره

 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

پلار ځکه رڼا ورته ونه کړه چې رڼا یتیمه او خواره وه او د ملک د کورنۍ سیاله نه وه. خو جمال بیا د داسې خبرو 
  کلکه انډیوالي لري.، پروا نه کوي او له نایي جانداد سره چې د ټولنیز موقف له نظره د ده سیال نه دى

خو وروسته به یې راتلو ته خوشاله وم، دا نه چې راباندې  : »ال دوستي هم جالبه ده جمال پخپله وایيله رڼا سره د جم
کې مې د پخوا غوندې نه وه ورسره جوړه، خو نجلۍ ډېره منونکې وه، هره خبره یې منله، کله به    ګرانه وه، په زړه

ه مې پرې بارول، دې به هیڅ نه ویل، خندل به یې  مې بیزو ورنه جوړه کړه، کله پیشو او کله هم خره، خپل کتابونه ب
  .«او ژر نه مرورېده، ما به ځوروله، څپېړې به مې ورکولې، خو رڼا به خپلې مور ته څه نه ویل

جمال د خان زوى دى او ان د هغه د ماشومتوب له چال چلنده د زورواکي بوى راځي. خو وروسته په لندن کې  
  اوسېدل د هغه خوى بدلوي.

عبدالکریم د کلي خان د ځان غوښتنې او سر ټمبگۍ سمبول دى. ملک د سیمې او کورنۍ بې تخته پادشاه دى.   ملک
زوى یې په امتحان کې سپینه پارچه ورکوي خو دى یې په ښوونکو کامیابوي، په کور کې د بل سمه خبره نه چلېږي  

ۍ در نه خپه نه شي! وایم دا نن یې لا په  ګل غوټۍ! ګوره چې ګلال: »خو د ده ورانه چلېږي. خپلې لور ته وایي
نن یې دوهمه ده، یو څه وخت     سړیه!: »ښځه یې په عاجزۍ وایي«  یو_دوو کورونو وګرځوه، پام به یې غلط شي.

د سړي په لنډ تندي کې ګونځې  : »خو«  هغو به کالي هم ورته وګنډم، خلک به ورپورې وخاندي.  دې ساه سمه کي. تر
  «کوم د نرزوی به د ملک عبدالکریم په ورېرې پسې وخاندي؟ هه! یې وویل:پیدا شوې او په خشکه 

د کلي په دود برابرې جامې نه لري خو ملک   او  گلالۍ له لندنه راغلې ده  خبره کوي.دلته وینو چې د ملک ښځه حقه  
. هغه د قدرت گومان کوي چې د هغه زور به د خلکو د خندا مخه هم ونیسي. ملک د شرقي استبداد په میو مست دى

ناحقه قسم ډېر بد   پلار مې دروغ او»پښې واړوې. جمال وایي چې     هم  نېشه دې ته اړ باسي چې له خپلو اصولو
ملک د خپلې پرېکړې د عملي کولو لپاره چې غواړي خپله ورېره جمال ته  همدغه  خو وروسته بیا وینو چې    «مني

  زوى ته ناحقه قسمونه خوري او دروغ ورته وایي.چې بله لار ورته نه پاته کېږي نو بیا خپل او  وکړي
  خپلې مینې ته وفاداره پاتي کېږي خو له خپل چرسي او  وفادارۍ او زغم کامله نمونه ده. ،پاکۍ  ،رڼا د ریښتینې مینې

په دې یې تورنوي چې د ملک له زوى    .بد رد ورته وایي  .پوډري مېړه سره هم بې وفایي نه کوي. خیرو هغه وهي
یې مېړه ته    ،تار درلود خو رڼا دا هر څه زغمي او هغه پیسې چې د گریوانونو د گنډلو له لارې یې پیدا کويسره یې  

ورکوي چې خپل پوډر ورباندې واخلي. رڼا هېڅ کله په جمال باندې د بېوفایۍ تور نه لگوي. هغه خبره ده چې د جمال  
په داسې حال کې چې جمال د  بیا هم گیله نه کوي.دا له جمال څخه بیله کړي خو  چېپلار خیرو ته رشوت ورکړى 

په خیال کې مې رڼا څو ځله تر غاړې ونیوله، هغې به  : »هغې د بیوفایي په غلط خبر دومره په غوسه شوى و چې 
له حرکته به ولوېده، خو ما به بېرته راژوندۍ کړه او بیا به مې د هغې غټې خړې سترګې په   پښې وهلې،  لاس او

  «وویستې.ګوتو را 
  ، رڼا ولې دومره صبرناکه ده؟ زما په گومان د رڼا د کرکټر په جوړولو کې لیکوال کومه مبالغه نه ده کړې. رڼا افغانه

کلیواله ده او په ماشومتوب کې یتیمه شوې ده. په عمومي توگه ټولې ښځې د ناخوالو او درد پر وړاندې تر ،  پښتنه
په پرتله د درد پر وړاندې ډېرې حساسې دي خو دوى    نرانوي چې ښځې د  ټینگې دي. وروستۍ طبي څېړنې ښی  نرانو

ښه زغملى هم شي. په افغانانو کې په خاصه توگه په پښتنو او هغه هم په کلیوالو کې ښځې غیر له زغمه    نرانودرد تر  
څخه د زغم ټوټې   له ښځوڅه دي  پښتني شرم او حیا او کلیوال رواجونه هغه    ،بله چاره هم نلري. د ازادیو نشتوالى

  .چې له اوسپنې پولاد جوړوي لکه اور جوړوي
  ما د ښاغلي احمدي په دې ناول کې په کرکټر کښنه کې کومه نیمگړتیا ونه موندله.

  د صحنو انځورول:ج. 
د ښه لیکوال یو صفت دا دى چې په کیسه کې د صحنې، توصیف او خلاصې په راوړلو کې له دقته کار اخلي او  

استاد اسدالله غضنفر    وړاندې کړي او د کومې واقعې خلاصه ولیکي.باید  پوهیږي چې کومه پېښه د صحنې په بڼه  
مکان کې پېښېږي او لوستونکي ته په مستقیم زمان و   هغه څه ته چې په واحد٬٬پورتني اصطلاحات داسې راپېژني:  

د داستاني آثارو په بحث کې  : »ډول وړاندې کېږي د داستان صحنه وایو. د ادبي اصطلاحاتو په یوه ډکشنري کې لولو
لکه څنګه چې د پېښېدلو    ،د روایت نمایشي ]ډراماتیک[ ډول ته وایي چې پېښې پکې هماغسې  (scene)  صحنه

له جزئیاتو او ژوندۍ مکالمې سره بیانېږي . د کیسې او ناول    کېږي . یعنې پېښې معمولاً وړاندې    ،تصور یې کوو
 « له خلاصې اولنډیز سره توپیر لري . د خلاصه کولو په وخت دکیسې د پېښو یوه کړۍ په خلص ډول لیکو  ،صحنه

سابقې یا بل څه په باره کې    د پېښو دعلت یاد کرکټرونو د  ،منظرې، ښار، کلتور  ،لیکوال )راوي( کله کله د یو کور
  ۳ ٬٬توضیح ورکوي. دغه وخت کوم عمل نه پېښېږي او کیسه حرکت نه کوي. دغه ډول توضیح ته توصیف وایو

   :وګورئد صحنې دغه بېلگه د »رڼا« ناول 
یوه ویې ویل چې د نجونو له مینه ناکو خبرو څخه یې خوند واخیست، دوی     ګلالۍ د خپل تره تر څنګ کېناسته او»

رامخته شو، منډه یې   یشېبه خبرې وکړې، بیا یې یوه تور سیرلي ته پام شو چې دکلاه په دروازه کې ولاړ و. سیرل
او د چر بام ودرید، چرګګکړه  د ګوډلې پر  بلې خوا ته منطوارخ  وو  او    ، د ملک تندی تریو شو   ،ې کړېډا یوې 

  مخکې تر دې چې څه ووایي، په وره کې یوه کوچنۍ نجلۍ ښکاره شوه.  خو

  د جمال رنګ سور شو، د ملک د تندي ګونځې هم ژورې شوې، خو ګلالۍ په خوشالۍ وویل:
  _دا هماغه نجلۍ ده چې موږ دراتګ په لومړۍ ورځ دغونډیو په لمنو کې ولیده.

  وروسته یې ملک ته وکتل:
  _کاکا! دا څوک ده؟

  ملک چیغه کړه!
  _وباسه! سیرلی وباسه!

ې وکتل، هغې پخوانۍ زړې جامې  سره شول، دې په لومړي ځل د خپل تره خشکه لیده. نجلۍ ته ی  غومبريد ګلالۍ  
اغوستې وې، په لاس کې یې یوه نرۍ لښته ښکارېدله او وارخطا وه، وروسته په لړزانده ګامونو د سیرلي خواته 

ته ورټوپ کړل، یوې غوا خپل ځنځیر وشکاوه، په سطل کې وخته او چوترې ته نږدې   ورنیږدې شوه،سیرلي اخور
  یې لمر ته هوار شوي پیاز سره تیت کړل.

سیرلي مخې ته ودرېد، سیرلي لنډه دوره   ملک په کاوړ)غوسه( ولاړ شو، خو مخکې تر هغه جمال منډه کړه او د
د ته وکتل،  نجلۍ  دروازې ووت. جمال  له  او ښوى  بڼو یې زړه   وخوړه  تورو  را ګرځېدلو  تر خړو سترګو  هغې 

ته یې ورمیږ کوږ کړ، ملک په راوتلو رډو سترګو ورته کتل، بېرته یې نجلۍ ته سترګې   ولړزاوه، د چوترې خوا
  ورواړولې، هغه وارخطا وه، ټول بدن یې پړک )لړزې( اخیستی و او باڼه یې نه رپېدل.

  جمال ورو وویل:
  _درځه! 

  وکړ.  جمال هم حرکت  دېدلو ګامونو روانه شوه،نجلۍ په رېږ
  ملک چیغه کړه!

  _پرېږده یې!
  جمال مخ ور واړاوه:
  _دروازه پورې کوم.

  بېرته یې نجلۍ ته وکتل، هغه د ده تر څنګ روانه وه.
  جمال ورو وویل:

  _د چا لور یې.
  _د ابۍ

  « ډېرا ن کې څو مېږو او اوزو خولې وهلې.  وکتل، پهد جمال تندی تریوشو، نجلۍ له دروازې ووته، جمال پسې 
هره    لیکلې ده. د ده ناول له همداسې انځوریزو صحنو مالامال دى او  سره  مهارت  ډېرښاغلي احمدي دغه صحنه په 

 ، صحنه یې همداسې د سړي سترگو ته درېږي. د صحنې دغه مثال که د کیسې له نورو برخو پرته گوښې ولولو
ته د یوه سیرلي راتگ به څه اهمیت لري چې په دومره تفصیل سره بیان شوى دى خو که    هنگړگومان کوو چې ا

 دپوه به شو چې دغه صحنه له نجلۍ )پاڼه( څخه د ملک کرکه او له هغې سره د جمال    ،چېرې پوره ناول ولولو
چې جمال د نجلۍ د    دغه صحنه دا هم ښیي  .مخامخ کېدو هغه پټه وېره څرگندوي چې د ملک په زړه کې پرته ده

  پېژندلو لپاره څومره تلوسه لري.
  :مثال وگورو اوس به د خلاصې یو

کې هم زیاتوالی    ته تیاری ونیو. د جمال په ناروغانو   ورځې تېرې شوې، هوا سړه شوه اوبزګرانو د مني کښت»
ماشومانو ته د پخوا غوندې زده کړه ورکوله،  راغی، اوس به له نږدې ولسوالیو څخه هم خلک ورتلل، ګلالۍ هم د کلي  

ګلالۍ خوشاله وه، د ماشومانو له    عملیو ښه پوهېدل،  په دوی کې د ډېرو املا ښه شوې وه او د ریاضي په څلورو
پوهولو څخه یې خوند اخیست، په تره یې منلې وه چې دا کوچنی کور به نور پر یوه دسترخوان سره راټول وي،  

خوري او د خوشایو د تپلو لپاره به خپلې ښځې ته دستکش راوړي، دې ته هره ورځ نوې وه،   وریجې به پر کاشوغو
له کلیوالي ژوند سره ورو ورو بلدېدله، په خوی او جامو کې یې بدلون راغلی و او ان د ارغلي)دېګدان( لوګی به هم 

  .«دومره بد نه ورباندې لګېده
توصیف څومره او خلاصه کول   ،کوم فارمول نشته چې صحنه چېرتهپه دې باره کې  : »استاد اسدالله غضنفر وایي

په کوم ځاى کې پکار دي. که د کرکټرونو په ژوند کې بدلون راځي یا د پېښو لورى بدلېږي او یا داسې خبره وي  
                     ٤ .«په داسې ځایونو کې صحنه بهتره ده ،چې په اسانه د لوستونکي زړه ته نه لوېږي

په نظر هغه پېښې چې د اصلي کرکټرونو د مهمو رواني حالاتو څرگندونه کوي هم باید د صحنې په توگه وړاندې  زما  
   شي.

لکه )پاروونکې    د نوې ټولگې )رنځورې هیلې( ځینې کیسې  د ښاغلي عبدالوکیل سوله مل شینواري د لنډو کیسو
په دغو کیسو کې د داسې پېښو صحنې وړاندې    له ملزما په گومان ښاغلي سو  .دي  امخگولۍ( له ډېرو نیوکو سره مخ

  کړې دي چې باید یې خلاصه راغلې واى.
  مکالمې:

د لیکوال کمال دا دى چې خپلې خبرې پر کرکټر ونه تپي. د مکالمو یو مهم اصل دا دى چې د کرکټر له خولې چې  
رواني حالت او د زده کړې له کچې سره    ،چاپېريالد ژوند  ،  مسلک  ،پوهې  ،تجربې  ،څه لیکو د هماغه کرکټر له عمر

  ٥باید برابر وي.
که زه ووایم   .«ویې غږوئ خو فیلسوف ترې مه جوړوئ  ،که کاڼى غږوئ: »د استاد سعدالدین شپون وینا ده وایي

ورې  ټول به راپ  «موږ باید د ولسمشرۍ په راروانو ټولټاکنو کې کارنده ونډه واخلو: »چې د خوست یوه بزگر وویل
خاندي ځکه چې یو بیسواده بزگر به هېڅ کله داسې خبره ونه کړي. د پښتو په ځینو لنډو کیسو او ناولونو کې چې ما 

خپل حد پېژندلى دى او هر یو یې خپله    وهمدا ستونزه شته خو د نصیر احمد احمدي په ناول کې کرکټرون  ،لوستي دي
  :خبره کوي. لاندې مکالمه ولولئ

  ښځې ورو وویل:»
  پلار دې څه کار کوي؟_ 

  نجلۍ ټوخي واخیسته، ښه شېبه یې وټوخل او بیا یې شنو زرغونو جنډو ته وکتل:
  هغه مړ دی. _ 
  اوف ! ما وبخښه! _ 
  «ولې؟ _ 

پورته مکالمه پوره واقعي ښکاري. گلالۍ په لندن کې زېږېدلې او لویه شوې ده ځکه خو له پاڼې څخه پر دې بخښنه 
ۍ هغې د پلار مرگ یې وریاد کړى. خو کلیواله پاڼه د اروپایانو په دې دود نه ده خبره نو ځکه په حیرانغواړي چې د  

  ولې؟ :وښتنه کويپ
  خداې دې یې وبخښي.  :سې ویلي وایکه د گلالۍ پر ځاى کومه کلیواله ښځه واى نو ښایي په دې حالت کې به یې دا

   :ابې دي خو دغه مکالمه راته مناسبه نه ښکاري په دې ناول کې نژدې ټولې مکالمې همداسې کامی
  جانداد غلی شو، جمال ته یې وکتل، هغه ورو ورو ژړل، وروسته یې په ژړا کې وویل:»

  له خیرو سره یې ژوند څنګه و؟_ 
یې یواځې چرس او تریاک څکول، خو وروسته یې پوډرو ته مخه کړه،    په لومړيو کېهغه نشه ای سړی و،  _  

هماغه ګړۍ به د رڼا ژوند     نه ورکاوه، په کوم سات چې به نشه ور ونه رسېده،  اهميتته یې دومره    کورني ژوند
  «تریخ و ...

او   «کورني ژوند ته یې دومره اهمیت نه ورکاوه»زما په گومان دا به مشکله وي چې بېسواده کلیوال دې دغه جمله 
د    « د کور په کیسه کې نه و»یا    «ه یې پام نه کاوهکور ت»عبارت وکاروي. هغه ممکن وایي    «په لومړیو کې»یا  
   »په اول سر کې« ووایي.عبارت پر ځــاى ښــایي  «په لومړیو کې»

وروسته خپلې لور ته اندېښمنه شوه، پاڼه ور باندې ګرانه وه او د هغې د : »بل ځاى د جانداد له خولې راغلې دي
له خولې سره نه    د جانداد  « راتلونکي په اړه به یې فکرونه کولد  دلته ».«  راتلونکي په اړه به یې فکرونه کول

   جوړېږي.
دغه وړه نیمگړتیا د ناول د نورو کامیابو مکالمو پر وړاندې په اوړو کې د مالگې په اندازه ده خو بیا   سره له دې چې

  هم که ورته پام شوى واى بده به نه وه.
  د پېښو تر منځ منطقي تړاو:

له یوې بلې سره باید منطقي رابطه ولري او یوه پېښه له بلې وزېږي. دا کار یو څه خواري غواړي    په کیسه کې پېښې
پېښو ته لاره هواره شي او لوستونکى یې منلو ته چمتو شي. لیکوال باید د تصادف لمن ونه نیسي او یا لکه مداري    چې

اتو په دایره کې منطق برابر کړي. احمدي  هڅه ونکړي چې له تشې کوزې اوبه راوباسي بلکې هرې پېښې ته د ممکن
ته    دغه چاره یې هم په بري سر  ،صاحب لکه څنگه چې په نورو برخو کې له پوره مهارت او غوره کار اخیستى

رسولې ده. په ټول ناول کې یوازې یوې پېښې زه د لوستونکي په توگه قانع نه کړم. هلته چې پاڼه د جانداد کور ته په  
رڼا    ، جانداد ورته ډېر ټینگېږي چې لاړ شه  . ي چې مور یې وگوري خو جمال ورسره نه ځيډاکتر جمال پسې ځ

وگوره خو جمال وایي چې رڼا بد کاره ده. د دوى په شورماشور باندې د جانداد ښځه انگړ ته راوځي او په حیرانۍ  
   :سره وایي

  څه ټکه را پرېوته!»_  
  جانداد غریو واخیست:

  ژوند ور تباه کړ، اوس یې په عزت هم لوبې کوي، وایي چې هغه په پوست پاکه نه ده.خان صیب د رڼا _ 
  د ښځې بدن ولړزېد او په خواره خوله یې وویل:

خدای روی ومنه! داسې مه وایه، که زموږ په خبرو کې څه شک    هر څه به درسره ومنم، خو د   وی وروره!_  
  «ملایکه ده، ملایکه!درلوېږي، له کلیوالو وپوښته، رڼا خو 

خوا ته منډه کوي. جمال باور درلود    د جانداد د ښځې په دې خبرو باندې ناڅاپه د جمال فکر بدلېږي او د رڼا د کور
چې رڼا له خیرو سره نیول شوې وه ځکه چې پلار یې ورته قسم کړى و او دى پر دې هم باوري و چې پلار یې 

لس  ،خو دلته د جانداد د مېرمنې په یوې خبرې د ده لس کلن فکر تغییر کويدروغ نه وایي او ناحقه قسم نه خوري. 
هغه پاکه گڼي او په منډو ځان د هغې کور ته   ،کلنه کرکه یې له زړه وځي او یو دم له رڼا سره خواخوږي پیدا کوي

نورې خبرې هم باید  هغه د مېرمن پورته خبرې کافي نه دي.  رسوي. د جمال د فکر د دې بدلون لپاره د جانداد او د 
شوې واى او نور دلیلونه هم باید وړاندې شوي واى خو که لیکوال د رڼا د بېگناهي ټولې خبرې دلته راوړې واى نو  

پرته له دې چې    د کیسې پاى ته به څه نه ورپاته کېدل، کیسه همدلته ختمېدله. خو زما په نظر لیکوال کولاى شو
جانداد ورته د رڼا د واده ټوله کیسه   :د خلاصې په توگه ولیکي مثلاً داسېلوستونکي ته راز افشا کړي دغه خبرې  

  وکړه او لا د هغه خبرې نه وې خلاصې شوې چې جمال په منډه له دروازې ووت او د رڼا د کور لاره یې ونېوله.
  د کيسې ژبه:

ټایل یوه اصلي ځانګړنه ده. له بلې  څه ورته والى د کیسه ییز نثر د س عادي خبرو ته یو: »استاد اسدالله غضنفر وایي
خوا کیسه ییز نثر هنري نثر دى. د بې تجربې کیسه لیکونکي په لیکنه کې دا دوه ځانګړنې یو بل شنډولى شي. که د 
کیسې د نثر هنري والي ته ډېر پام وشي لیکنه ممکن تر هغه څه مصنوعي احساس کړو چې د یوې واقعي پېښې د  

فصاحت او ښکلا په کې   ،. او که لیکنه عادي خبرو ته ډېره ورته شي نو ممکن هغه ایجازبیان لپاره ورته اړتیا ده
ونه وینو چې هنري نثر یې باید ولري. د کیسو د نثر لوى کمال همدې دوو ځانګړنو تر منځ د انډول او توازن په  

  ٦ «ساتلو کې دى. له دغه پل صراطه تېرېدل دقت او تجربه غواړي.
او سوچه ده او سره له دې چې د     خوږه  ، ه سپارښتنه په پام کې نېولې ده. د کیسې ژبه یې روانهښاغلي احمدي پورت

لهجې ډېرې کلمې یې کارولې دي لوستونکى ورسره نه په عذابېږي. موږ د پښتو ژبې د لهجو لغات نه   د  خپلې سیمې
ى اثار به د لهجو د قاموس په لیکلو که هر لیکوال پخپلو لیکنو کې همداسې لغات وکاروي نو د هغو  .دي راټول کړي

  کې لویه مرسته وکړي.
لرو چې د کلماتو مانا په لیندیو )قوسونو( کې ولیکو او  ه  استاد نجیب الله منلى وایي چې په هنري لیکنه کې موږ حق ن

پرته پر  که د لهجو اصطلاحات کاروو باید په داسې مهارت یې وکاروو چې لوستونکى یې د معادلې کلمې له راوړلو  
  مانا پوه شي.

. دلیل یې  دا یې ښه کړي ديهرې کلمې انډول په لیندیو کې راوړى دى. زما په نظر  خپل لهجې د احمدي صاحب د  
ښځې د هلک په ګوړي : »دا دى چې له یوې نااشنا کلمې څخه په یوه جمله کې څو ماناوې اخیستلى شو مثلاً دغه جمله

مانا ونه پوهیږي او لیکوال هم قوسونه نه وي کارولي نو کېداى شي چې له   هکه څوک د گوړي پ .«سر لاس تیر کړ
ماناوې واخلي. د هغو کلمو   «پک، خرییلى ...،  وړوکى  ،غټ  ،کوچنى  ،گردى  ،یا مجعد   گړونجى»گوړي څخه د  

  یو څو نمونې وگورئ: ،دي ېچې احمدي صاحب یې له خپلې لهجې رااخیست
پړک )لړزه( _    –  کاوړ )غوسه(  -  زوټ )زور(  –غوباړى )گونگټه(    –کاڼى(    ،گیټۍ )کمر  -    گوړى )خرییلى(

بوټول  –_ بمبرې )غومبسې(  کوکۍ )ښیښه( –ورټ )کرکه(  –ډومبکى )پوکڼۍ(  –چمبر )تر کلا ټیټه چاردېوالي( 
  جنت کوکۍ )سپین پتنگ( –لو )قسم(  –)کرول( 

دى چې زما په گومان دا کومه نوې یا بېله کلمه «  گرین»کتاب کې راغلې ده  د غزني د لهجې یوه بله کلمه چې په دې  
  د لغت اوښتې بڼه ده نو ځکه د هغې پر ځاى هماغه اصلي بڼه یې باید ولیکل شي.« گریوان»نه ده بلکې د 

جملو نصیر احمد احمدي د کلمو تر څنگ نوې جملې هم کارولې دي چې د کیسې ښکلا یې لا زیاته کړې ده. د دغو 
هغه په غوښه پټه وه. _ د تناره له لوگي څخه یې ښه خوله نه وهله. _ په ډېران کې څو مېږو او   :څو بېلگې دا دي

په وره را ننوت،    بېرته   اوزو خولې وهلې. _ سترگې رڼې که. _ کاسه یې ور واخیسته، له کوټې ووت او کله چې
  ل مې له لور څخه نه کرارېږي._له کاسې څخه اوبه څڅېدلې._ تر اوبو ونه وتم. _ جما

او په غوږو ښه لگېږي. دغه    ، څه چې پېښېږي د سړي سترګو ته یې دروي،په پورته جملو کې د بیان انداز نوى دى
بله جمله هم په نوي انداز ویل شوې ده خو د هغه نورو جملو په شان بیا مناسبه نه ښکاري. لیکوال په ټېپ کې د فیتې 

  «کله چې مې د سر لخوا پر دوهمه بټنه فشار راووړ، د پلار غږ مې واورېد»دې بڼه لیکلي دي  غږول یا پلې کول په  
دغه مرکبه جمله د جمال له خولې په داسې حال کې ویل شوې ده چې هغه یوه تېره ترخه خاطره بیانوي او تر سخت  
روحي فشار لاندې دى. په داسې حالاتو کې سړى په لنډو جملو خبرې کوي او معمولاً مرکبې جملې نه کاروي. له  

پ نه پېژني ځکه خو جمال د خبرې په ترڅ کې هغه  بلې خوا له دې جملې داسې استنباط کېږي چې مقابل لورى به ټې 
پوهوي چې په ټېپ کې فیته داسې غږول کېږي چې د سر له خوا پر دوهمه بټنه یې فشار راوړل شي خو دلته مخاطب  

  گلالۍ ده چې اروپا کې ستره شوې ده.
ېژني او مخکې یې د د ښاغلي احمدي د ناول په ژبه کې بل نوښت دا دى چې هغه څوک چې دى او لوستونکى یې پ 

سړی پر  »  دغه مثال وگورئ:  داسې ښیي چې دى یا لوستونکى به یې نه پېژني.  ،هغه په اړه معلومات ورکړي دي
ته راته او کله چې یو څه نږدې شو د جمال په زړه کې خوشالي ور ټوله شوه، شېبه وروسته    بایسکل سپور د کلي خوا

سته په عمر پوخ سړی یوې زړې دروازې ته چې د غوړو څو زنګن یې جانداد ته کلکه غېږ ورکړه... شېبه ورو
  .«ټیمان پرې ټکوهل شوي وو ور وګرځېد او ځوان هم د یوې کلا خوا ته ګړندی روان شو

 8تر 8 له : د پاڼو شمیره

 german.de-maqalat@afghan  له موږ سره اړیکه ټینگه کړئ ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

جمال ویني چې جانداد له لرې د ده خوا ته ورځي خو لیکوال د جانداد نوم نه اخلي او له جمال سره د روغبړ           
خو دی خو    ېژني چې هغه سړى جانداد و. زما په فکر د بیان دغه نوى طرز هم په زړه پورېپه وخت کې یې راپ

کې بیا د جانداد او جمال د دواړو    د پورته اقتباس په پاى کې وینو چې لیکوال د هماغه صحنې په اخر.  مناسب نه
ل دى. دغه کار د نوم او  جما«  ځوان »جانداد او    «په عمر پوخ سړی »نومونو پر ځاى د هغوى عمر یادوي. دلته  

  .خو معلوم کس په مجهول هم بدلوي د تکرار مخه نیسير ضمی
  :پيغام

نه دا چې په شعاري او بربنډه توگه وړاندې شوى وي. د ، په دې اثر کې پیغام د هنر له رنگینو سره اغږل شوى دى
دغه پیغامونه پکې    ل پیغامونه وویني. مانورو ادبي اثارو په څېر به په دې ناول کې هم هر څوک په خپل تعبیر بېلابې

  وموندل:
له غمه ډک ژوند او    ، . ښایي د ناول تر ټولو مهم پیغام زموږ د ټولنې د ښځو بدمرغۍ وي چې د رڼا د ناکامې مینې١

خو زموږ په ټولنه کې  «  گوسپند نر براى قرباني است»فارسي متل دى وایي    غمجنې مړېنې په توگه انځور شوې ده.
ولور پلار اخلي خو کساتونه    ،کوي خو په بد کې یې خور ورکول کېږي  قتل ورور  قربانۍ ورکوي.  قربانېږي او  ښځې

   یې له لور څخه اخسیتل کېږي. دلته هم مینه جمال کړې ده خو سزا رڼا ته ورکړل شوې ده. 
وږ باید تر دې بریده د خپلې ځان  . د ملک عبدالکریم یانې د جمال د پلار په اعمالو کې بیا دغه پیغام وینو چې م۲

غلامي ونه کړو چې د خپلو اولادونو ژوند ورتباه کړو که نه نو بیا به مو اولاد خپل برباد ژوند    ego    غوښتنې او
  خپلې ایگو سره یوازې پاتې شو. له  په شا کړي او راڅخه لاړ به شي او موږ به

 هر ،څه پوهېږي ي او گومان کوي چې مور او پلار یې په هر. هر ماشوم ته خپل پلار او مور کامل انسانان برېښ۳
سترېږي نو بیا پوهېږي چې هېڅ   ماشوم  څه کولى شي او د ټولو ستونزو د حل کونجي یې په لاس کې ده خو کله چې

سړي ته د شخصیت پرستۍ مرض پیدا کوي. موږ وینو چې  ،باور  ن باندېڅوک کامل نه دي. د کامل انسان پر شتو
د خلکو پر عزت لوبې کوي خو بیا یې هم لمانځو او ورته د لیډر  ،غلا کوي ،خلک وژني ،جنایتونه کوي مشران مو

په سترگه گورو ځکه چې موږ هغوى تر انسان پورته گڼو. جمال هم د خپل پلار پر قسمونو باور او د رڼا پر وفا  
پر هېچا له حده زیات باور نه دى پکار. له دې پېښې ښایي دغه پیغام واخلو چې    شک کوي خو خبره سرچپه راخېږي.

  .«ولره خو کنټرول هم وکړه »باورد روسانو متل دى 
. موږ د لویو فرصتونو په تمه زیات شمېر کوچني فرصتونه له لاسه ورکوو خو گلالۍ داسې نه کوي. یو ضمني ٤

ماشومانو ته ښوونځى جوړوي او وایي   ،په مخه کلي ته راغلې ده  خو مهم پیغام همدا دى. هغه چې د څلورو میاشتو
  «ډېره موده ده، یو څه خو به زده کړي. موږ څلور میاشتې وخت لرو،»
 .« هغه نشه ای سړی و، په لومړیو کې یې یواځې چرس او تریاک څکول، خو وروسته یې پوډرو ته مخه کړه».  ٥

کېږي نو که څوک غواړي چې پر بدو نشو    رودا خبره د خیرو په باب ده. د هرې نشې پیل معمولاً له سگرټو او نسوا
  څخه دې ډډه وکړي. دا هم یو بل پټ پیغام دى چې ناول یې رااوروي.  «ښو نشو ؟!»وا نه وړي نو له  

. زموږ اکثره خلک ناییانو ته په درنه سترگه نه گوري او ناییتوب د شرم وړ کسب بولي خو نایي جانداد د راز  ٦
عادل او صادق سړى دى، ناول په نا اورېدونکي غږ دا خبره هم راته کوي  کریم کاو تر مل ،زړه سواندى ،ملگرى

  پورې نه وي تړلى. او مقام چې شرافت په کسب 
. پاڼه غواړي چې اوزه راوگرځوي خو اوزه نه راگرځي. هغه یوه وړه ډبره رااخلې پر اوزې وار کوي. ډبره د  ٧

په سوکانو او لغتو یې وهي او   ،راځي د هغې ویښان شکوي  اوزې پښې ته نژدې لگیږي. د اوزې څښتن باز محمد
ته ودرې!     لغړې، پمنې!  ، غوښت، خرې   هغه یې په اتلس سوه   تا زما پر سیرلي وار وکړ!»  ورباندې چیغه وهي:

زموږ د اولاد له لاسه د شلو روپو پیاله پر ځمکه لویږي او ماتېږي. موږ یې په بدل  « به مې څڼې دروشکوي!   مور
ماتوو. ښاغلي احمدي دغه پیغام چې زموږ په هیواد کې   ،لومهعته نه ده م غه وهو او د هغه زړه چې بیه یې چاکې ه

 هم د خپل هنر په برکت په دې ناول کې ځاى کړى دى.   ،د انسان قدر تر حیوان کم دى 
  

  : اخځونه         
   اسدالله غضنفر  ،مقاله ، . لید لورى۲. ١         
  اسدالله غضنفر ،مقاله ،د کیسې نثر   ٤.۳         
  اسدالله غضنفر ،مقاله ،. کیسه ییزې خبرې  ٥        

   اسدالله غضنفر ،مقاله ،. د کیسې نثر٦         

